
татар әдәбияты тарихы кафедрасы доценты
1960-2000 еллар татар балалар шигърияте: лирик субъект типологиясе
1960-2000 елларда татар балалар шигърияте зур гына үзгәрешләр кичерде, ул яңа социаль-фәлсәфи концепцияләр, шәхес турында яңа идеяләр җитлегү чоры буларак бәяләнә ала. Чөнки әлеге елларда яңарак әдәби модель, поэтик принциплар формалашты. Шигърият башлыча традицион рухта үсте. Әмма поэзия бу чорда җәмгыятьнең алга таба үсешен күрсәтү аша герой концепциясен дә камилләштерде. Беренче планга аңа гына хас шәхси сыйфатлары белән үзфикергә ия, үз-үзен һәм тирә-юньдәге хәлне реаль бәяләүче, тормышта актив гражданлык позициясендә торучы герой образы чыгарылды. Әдәбиятта тарихилык, психологизм, халыкчанлык сыйфатлары көчәйде. «Хәзерге балалар әдәбиятының күтәрелеп, җанларып алуы алтмышынчы-сиксәненче елларда булды. Бу елларда әдәбият мәйданына (биредә проза күздә тотыла) талант ияләре күбрәк килде, әйбәт әсәрләр күбрәк чыкты» [4;124]. Әлбәттә, әлеге фикер белән килешкән хәлдә аңа беркадәр төзәтмә кертеп, үстереп җибәрергә дә мөмкин. Беренчедән, яңарыш прозада гына бармады. Ул поэзия һәм драматургия жанрларында да ачык чагылыш тапты. Икенчедән, тема, проблема һәм конфликттагы үзгәрешләр, ягъни яңарыш яңа буын авторлары әсәрләрендә генә түгел, бәлки мәгълүм, әдәбиятта инде танылу алган язучылар иҗатында да актив яңгырады. Нәтиҗәдә әдәбият сан һәм сыйфат ягыннан үсте. 
Дөрес, 60 нчы елларда поэзия зур үсешкә иреште дип әйтү хаклык булмас. Мәгълүм булганча, бу чорда да Коммунистлар партиясе идеологиясе язучыларга юл күрсәтүче ролен үтәвен дәвам итә. Нәтиҗәдә «схематизм», «барыннан да элек тематик ярлылык, бертөрлелек нык күзгә бәрелә» [2;12]. 
80 нчы еллардан исә бу өлкәдә дә яңа үсеш чоры, яңарыш дәвере башланды, балалар өчен махсус язылган чор лирик әсәрләрен аерым карау, бәяләү ихтыяҗы туды. Чөнки соңгы еллар балалар әдәбиятының, шул нисбәттән, балалар поззиясенең дә әле ныклы тикшеренү объекты булганы юк. 
Мәгълүм ки, әсәрдә лирик геройның табигатен аңлау юнәлешендә автор шәхесе әһәмиятле урын тота, чөнки шагыйрь, лирик субъект ачыклык кертүче үзәк булып тора. Нәкъ менә шуңа күрә әлеге мәсьәлә еш кына галим-тикшеренүчеләрнең дә игътибар үзәгендә. Әмма, лирик герой әсәрләрдә автор кичерешләренә тәңгәл булмаска да мөмкин. Бу нисбәттән, “Әдәбият белеме: терминнар һәм төшенчәләр сүзлеге”ндә биргән аңлатма кызыклы: «Лирик герой - лирикада автор образын, автор аңын белдерүче ысулларның берсе. Л.г. һәм шагыйрь тәңгәл килмәскә дә мөмкин [1;98]. Автор биредә лирик геройның еш кына автор шәхесенә тәңгәл килмәвен һәм автордан аермалы буларак, сурәтләү предметы да булып торуын ассызыклый. «Лирик герой» төшенчәсенең чикләре һәм эчтәлеге әдәбият белемендә бәхәсле мәсьәләләрнең берсе булып калуын исә лирикада автор белән герой арасында чикне аеру кыенлыгына бәйли. Әлеге проблемаларны истә тоткан хәлдә, татар балалар поэзиясендә шагыйрь хисләрен белдерүче түбәндәге төшенчәләрне аерып чыгарырга мөмкин: “лирик герой”, “рольле герой”, “предметлы-поэтик дөнья”. 
Фәндә, “лирик герой” термины яссылыгында, автор фикерен чагылдыруның субъектив формасы кузаллана: лирик герой – ул лирик кичерешләрне һәм сөйләмне бәйләүче субъект, авторның үзенә психологик һәм биографик яктан якын: гомумиләштерүләрне, шартлылык һәм типиклаштыру элементларын йөртүче әдәби образ. Поэзиядә еш кына “лирик герой” образы һәм автор образы тиңләштерелә - “лирикада шагыйрь образы, автор-шагыйрьнең әдәби чагылышы” кебек карала [8;185]. Бу хәл, әлбәттә, лириканың үзенчәлеге һәм турыдан-туры субъектлылыгы белән аңлатыла. Мисал итеп, Ә.Бикчәнтәева, Э.Мөэминова, Ш.Галиев, Ф.Яруллин, Р.Миңнуллин, Х.Халиков, Р.Газизов, Җ.Тәрҗеманов, Р.Вәлиева, Р.Мингалимов, Г.Гыйльманов, Р.Корбан, М.Галиев һ.б. иҗатын китерергә мөмкин. Димәк, тормыш тәҗрибәсе булган шәхес иҗаты яшәешне балалар күзе белән күреп, алар шикелле үк бәяли алган очракта гына кызыклы була ала. Чөнки лирик геройның табигате икекатламлы: биредә шагыйрьнең тормыш тәҗрибәсе, идеаллары һәм беркатлылык, баланың тирә-юнь белән садә мөнәсәбәте чагыла. Мисал өчен Ф.Яруллинның “Рәхмәт сиңа, замана” шигыре:
· Малай чагым — шук чагым,
· Сикереп торган туп чагым: …
· Шуңа хәзер куанам:
· Син сабый дип башларымнан
· Сыйпамады заманам [12;378].
Күренә ки, автор бер үк вакытта ике төрле халәттә яши кебек – акыллы, тәҗрибәле, үткәненә нәтиҗә ясый алырдай өлкән кеше; хыялый, гади һәм беркатлы бала да. Димәк, шагыйрь талантының сере – ул балачакка бирелгәнлектә. Күрәсең, балачак хәтере авторлар өчен истәлекләр генә түгел, бәлки, бүгенгене тоемлау өчен этәргеч тә: 
· Хат алдым малайчагымнан, 
· Көтмәгәндә, бүген мин: …
· Хатка тәгәрәгән яшем 
· Пышылдады: «Сагына-ам!» —
· Ничек аңлатырга икән 

· Шуны малайчагыма? [10; 354].
Дөрес, лирик әсәрләрдә “зурлар” һәм “кечкенәләр” башлангычы төрле авторларда төрлечә. Алдагы мисалларда тормыш хәлләрен лирик кичерешләрнең субъекты булган өлкән кеше тарафыннан бирелүен, әмма балачак хатирәләренең биредә зур гына урын алып торуын күрдек. 

“Лирикада рольле герой” термины белән исә (аерым очракта “сюжет персонажы” төшенчәсе дә кулланыла) субъект сөйләменең объектлаштырылганын, автордан биографик планда гына түгел, бәлки социаль, психологик планда да кискен аерылып торучы субъектның тасвирын атыйлар [8]. Чөнки лирикада уй-хисләрне йөртүче - бала, әлбәттә, герой-бала берничек тә автор образына тәңгәл түгел. Бу очракта автор игътибарын җәлеп иткән теләсә нинди хис-кичерешле шартлы герой үзәктә була ала. Р.Миңнуллинның “Юк инде...” шигыре, мәсәлән, баланың монологы формасында, өлкәннәрнең “тыюларыннан” туган ризасызлык буларак язылган. Автор сөйләүче геройның хисләрен тулырак ачу өчен, махсус рәвештә лирик форманы сайлый. Үпкәләтелгән кечкенә бала образы лексик, фразеологик, ритмик интонация, синтаксик чаралар ярдәмендә тудырыла: 
· Кимә, тимә, тотынма, 
· Килмә, көлмә, утырма, 
· Япма, ятма, котырма! ...
· Бу сүзләрдән туйдым мин, 
· Үземә чик куйдым мин... [7;8]. 

Сөйләм формасы, характеры үзе үк баланың тормышны танып-белү үзенчәлеген чагылдыра. Бу - лирик рәвештә эмоциональ дә, борчулы һәм садә сөйләп бирү дә. Лирик кичерешләр, хисләрнең драматик киеренкелеге үзенчәлекле, ул үпкәле интонациядә тасвирланган. Сөйләмнең ситаксик бизәлеше дә аерыла. Автор кабатлаулар, эмоциональ киеренкелекне арттыручы градация алымын куллана. Сүзгә-сүз кабатлау - композицион кабатлау аермачык. Кульминацион фикердә – “тыныч кына утырталмассыз мине” фикерендә инде баланың ныклы үз карашы формалашу ассызыклана.

Фикерне Г.Гыйльманов иҗаты мисалында да ассызыкларга мөмкин. Аның «Мин - чын татар малае» шигыре, бу нисбәттән, аеруча уңышлы. Автор кечкенә шагыйрь-бала - Галимҗан образын тудырып, укучыга үрнәк бирә. Лирик герой тарафыннан әйтелгән фикерләрдә бер генә үгет-нәсихәт тә, киңәш тә юк. Әмма тәрбияви юшәлеш - бәхәссез. Чөнки герой үзеннән-үзе соклану, горурлану хисләрен тудыра, яраттыра. Ул башына чигүле түбәтәй кигән, татарча матур итеп сөйләшә, догалар укый, туган илен ярата, аны сакларга әзер, әлегә әнисенә булыша, гомумән, милләтен хөрмәт итүче һәр татар кешесе күрергә теләгән «чын татар малае». Әмма иң әһәмиятлесе ул – гиперболалар ярдәмендә, хыялда тудырылган герой түгел, ә реаль чыбарлык, тормыштан алынган:

· Әйдәгез танышыйк:

· Галимҗан – исемем...

· Тәүфикълы булырга 

· Кирәген беләм мин.

· Чын татар малае 

· Йөрәгем белән мин! [3;7]. 
Биредә, субъектның лирик кичерешләре артында өлкән шәхес - автор үзе дә тоемлана. Бу хәл җөмләләрнең үзенчәлекле төзелешендә, өлкәннәр фикерен кабатларга сәләтле булса да, сүзләрнең беркадәр бала сөйләменнән аерылып торуында чагыла. Дөрес, рольле герой образында авторның “эрүе” төрлечә булырга мөмкин. Аерым шигырьләрдә бөтенләе белән тәңгәллек булса, еш кына “зурлар башлангычы” да ачык төсмерләнә. 

“Предметлы-поэтик дөнья” термины, шигъри текстларны өйрәнгән вакытта автор уй-фикерен чагылдыруда субъекттан тыш форма буларак, галимнәр тарафыннан, “кабул итү барышында әлеге дөнья һәм укучы арасында шәхес төп сурәтләү объектыннан тыш калган вакытта” искә алына [8;59]. Мәгълүм ки, предмет образлары һәм детальләр автор хис-кичерешләрен чагылдыруда бик әһәмиятле чыганак һәм алар шагыйрь аңында туган тирә-юнь тормышның чагылышы буларак хезмәт итәләр. Әмма, тирә-юнь тормыш ваклыклары, көнкүреш чынлыгы – бөтен әйбер-предмет дөньясы лирикада реаль чынбарлык булып сурәтләнми, барыннан да бигрәк аның герой күңелендәге чагылышы кызыклы, еш кына сюжетлылык өстенлек итә.
Балалар лирикасында предметлы-поэтик дөнья төшенчәсенең мәгънәсе киң: балалар яшәешендәге әйберләр - яраткан уенчыклар, китаплар, кием, ташлар, хәтта пыяла кисәкләре һ.б. Иң кызыгы – болар өлкәннәр өчен бер дә кызыксыну уятырлык әйберләр түгел, әмма балалар өчен кыйммәт. Бу юнәлештә пейзаж лирикасы да үзенчәлекле урын тота. Мисалга, Р.Корбанның «Сөзгәк болыт» шигыре:

Күктә болыт көтүләре,

Күк тә зур болын кебек.
Болытлар да әле бәрән,

Әле бер колын кебек.
Шигырьнең үзәгендә - күктә йөзеп йөрүче болытларга карап торган бала күзәтүләре. Бу күзәтүдән ассоциацияләр туа. Болыт – тәкә, колын, куркынычырак ассоциация тудырганы – үгез һ.б. Образлы фикер, хыял алга таба үстерелә бара, нәтиҗәдә, болыт-хайваннар сынландырыла, җансыз преметлар җанлана.:

· Сөзде берсен – җиргә утлар

· Атылды яшен булып.       

«Сөзгәк болыт» [5;44].

Күренә ки, тормыш чынбарлыгыннан аермалы булган хыялдагы күренешләр туа. Ягъни, үзенчәлекле фикер агышы, образлылык, чагыштыру ярдәмендә романтик, беркадәр сәеррәк тә тормыш тудырыла. Әмма ул реаль җирлектә. Шагыйрь хыял һәм фантазия ярдәмендә реаль тормыш материалын танымаслык итеп үзгәртә. Гадәти хәлне - гадәттән тыш вакыйгага әйләндерү, көндәлекне тылсымга төрү – бу шулай ук уен, әмма ул рольле уен түгел, фараз кылу, әдәби күзаллау уены.

           Поэзиядә табигать-яшәешне сынландыру – фольклордан башлап, балалар әдәбиятында традиция буларак дәвам иттерелә. Бу хәл бала фикерләве белән дә аваздаш, чөнки аның өчен җирдә җансыз предмет юк. Биредә интонация әһәмиятле, ул лексик сайлап алу, ритмик төзелеш, эмоциональ борылышлардан тора. Мәгълүм булганча, зурлар һәм балалар өчен дә бер үк предметлар бирелә, әмма нәниләр өчен үзгә интонация тудыру, балалар өчен үзгә психофизиологик халәт искә алыну мәҗбүри: 
· Балык әйткән 
· Баласына: 
· Әкрен уйна, 
· Ипләп уйна!
· Бала балык 
· Тынламаган, 
· И сикергән! ...
Ф.Яруллинның «Карлыгач» әсәре дә табигатькә бәйле рәвештә укучыны тетрәндереп җибәрә, яшәү мәгънәсе турында уйланырга мәҗбүр итә. Көзге көндә җылы якларга очмый калган карлыгач, кар-бураннар белән көрәшкәннән соң, беркөн тынып кала: 

Үлгән ул кочаклап

Канатсыз баласын [11;182].
Автор аңын чагылдыруда төп форма предметлы-поэтик дөнья булган шигырьләрдә шагыйрь үзе кичерешләрне билгеләүче, сөйләмне башкаручы буларак күренми, ул бу тормыштан читтәрәк кала. Бу нисбәттән, автор позициясе әдәби текстларда кулланылучы «сөйләүче» формасына якын тора кебек. Әлбәттә, биредә аерымлыклар зур: вакыт-пространство ягыннан лирик әсәрләр кысылган, һәр деталь эмоциональ тәэсирне арттыру бурычын йөртә, шунда ук бала фикере һәм шагыйрь-тәрбияче тоткан юнәлеш зур урын ала. 

Карап үтелгән мисаллардан чыгып нәтиҗә ясасак, “лирик герой” формасы зур урын алып торса да, өлкәннәр әдәбияты белән чагыштырып караганда, бу өлкәдә ул иң төп форма түгел. Беренче планга биредә “рольле герой формасы чыга”. Һәм бу турыдан-туры баланың тирә-юньне танып белүе белән бәйләнә. “Рольле герой”лы әсәрләрдә лирик кичерешләрнең субъекты автордан аерылып торучы персонажлар – балалар. Бу хәл сюжет-композицияне, предмет-образны, интонацияне ачыклый. Дөрес, аралашу өчен биредә җанлы һәм җансыз предметлар сайлап алынырга мөмкин. Бу хәл аерым игътибарга лаек. Чөнки субъекттан тыш форма буларак, автор аңын чагылдыруда предметлы-поэтик дөнья шулай ук әһәмиятле, әйдәп баручы урын тота. Беренче планга, бу очракта, шәхес, субъект түгел, ә предметлы-поэтик дөнья чыгарыла. Әмма ул авторның тормышны әдәби-образлы кабул итүеннән чыгып тасвирлана.

Шулай итеп, хәзерге чор балалар поэзиясен төп өч форма яссылында тикшерү, аның уңышларын һәм югары үсешен төгәлрәк ачыкларга ярдәм итә.

